
Avalokiteshvarashtaka Stotram

అవలోకితేశ్వరాష్టకస్తోత్రమ్ 

ఓం నమోఽవలోకితేశ్వరాయ ।
స్తుత్వా గుణైరనుపమైరనుబిన్దుపాత్రం     స్తోత్రం  మయా కృతమిదం జడవాలిశేన ।
లోకేశ్వరం గుణనిధిం గుణసాగరం చ నిత్యం నమామి శిరసాఞ్జలిసమ్పుటేన  ॥ ౧॥
ప్రాణేషు  యన్ స్రవతి  యేన రసామ్బుపారాన్ క్షుత్తృష్ణదుఃఖపరిపీడితసర్వసత్త్వాన్  ।
ఏవంవిధం జగదిదం పరిపాలనాయ తస్మై  నమోఽస్తు సతతం హియథార్థనామ్నే  ॥౨॥
సత్కుఙ్కుమాత్తమరుణాఙ్కసమానవర్ణం  ద్వాత్రింశలక్షణవిభూషితగాత్రశోభమ్   ।
సర్వేషుయస్య కరుణామయవత్సలత్వం తస్మై  నమామి భవతే కరుణామయాయ ॥ ౩॥
సంసారసాగరమహాలయనాశదక్ష ఏకస్త్వమేవ శరణం భువి నైకనాథ  ।
కేనాపి త్వద్గుణగణా  గణనే న శక్యాస్తం లోకనాథమవలోకితనామసంజ్ఞమ్  ॥ ౪॥
నానావిధాభరణమణ్డితదివ్యరూపం  బాలేన్దులగ్నజటభూషితలోకనాథమ్  ।
వామే చ మణ్డలధరం  వరదం చ సవ్యే త్వాం లోకనాథ శరణం ప్రవ్రజామి   నిత్యమ్ ॥ ౫॥
బ్రహ్మాదిభిః  పరివృతం సురసిద్ధసఙ్ఘైర్గన్ధర్వకిన్నరమహోరగనాగయక్షైః     ।
నాథస్య యస్య భవతశ్చరణామ్బుజం చ తం లోకనాథచరణం శరణం వ్రజామి  ॥౬॥
భూతైః  పిశాచగరుడోరగరాక్షసీభిః కుమ్భాణ్డపూతనమహల్లకరాజరాజైః    ।
వైశ్వానరాసురశతైః   పరివారభూతం తం లోకనాథచరణం శరణం గతోఽస్మి ॥ ౭॥
అబ్ధిర్దివాకరకరైర్నహి    శోషమేతి తద్వత్కవీశ్వరశతైర్గుణసాగరస్తే   ।
లోకేశ్వర ప్రథితకీర్తినిధానభూతో  న క్షీయతే గుణనిధిర్గుణసాగరస్య  ॥౮॥
శ్లోకాష్టకం   ప్రతిదినం  ఖలు యే పఠన్తి తే ప్రాప్నువన్తి  సహసా ధనపుత్రమోక్షాన్  ।
కుష్ఠాదిరోగనికరం  క్షమతాం ప్రయాతి  వన్దామహే  చ నితరాం తవ పాదయుగ్మే ॥౯॥
ఇతి శ్రీ ఆర్యావలోకితేశ్వరస్య శ్లోకాష్టకం   సమ్పూర్ణమ్  ॥

